
Urtijëi, ai 25 de auril 2026 
 
 
Relazion dl ann 2025     
 
di assessorac: sport, servisc ecologich, recycling y manutenzion urdenera. 
 
 
SPORT 
 
Instà vif:  
Tl ann 2025 iel unì urganisà, deberieda cun l‘assessëura per la families Martina Comploi, per 
l cuinto iede l’“Instà vif”. L à fat pea cin’lies: l FC Gherdëina, l Schi Club, l Tennis Club Urtijëi, 
la lia La Vëta y l Rodes Gherdëina. N à ulù ti dé inant chësta puscibltà sëuraprò ala mutans y 
ai mutons dla scola elementera y mesana per fé sport y vester creatifs ntan l’instà.  
Nce per chësc instà 2026 iel bele unì urganisà la sesta edizion dl’Instà vif. L fej pea ndut set 
lies. Leprò ie unida la lia dal scioh y l HC Gherdëina. 
 
Autri proiec: 
Proiec sciche per ëjempl l MUDA y l proiet scola y sport ie unì sustenì inant da pert dl Chemun. 
Chisc proiec à n sustëni sibe finanziel che nce de nfrastrutures da pert dl Chemun. Sëuraprò 
ie la iscrizions de duc i proiec da instà unides coordinedes da pert dl Chemun a na maniera 
che n à pudù jì ora cun duta la nfurmazions te un n iede. Na gran sauridanza per la families. 
 
Lies dal sport: 
L ie unì cialà de mantenì l plu che la va l cuntat cun la lies dal sport, auzan ora la grandiscima 
mpurtanza che les à per duta la sozietà. Per cie che reverda i cuntribuc, sibes urdineres che 
straurdineres, iel unì tenì cont dassënn dl’ativiteies che la lia pieta ai jëuni. L Chemun de Urtijëi 
à nce finanzià pea, coche udù dant dala "tle" dla valeda, la gran manifestazions sportives a 
livel de valeda, danter chëstes la Copa dl Mond, i campionac mundiei, la Gardena Hero, la 
Gardenissima, i turnoies de tennis, la garejeda de sauté Dolomites Saslonch Half Marathon y 
la Sellaronda Bikeday. 
 
Festa dla lies: 
Coche da tradizion iel unì metù a jì l ultim di dl ann na pitla festa te Chemun cun duta la lies 
de Urtijëi. Ne bela ucajion per la lies y i cunselieres per se cunëscer y s’la ciaculé cun i 
presidënc dla lies. N à nsci cialà de ti sentì gra per dut l gran lëur che i fej per l luech. 
 
Meric sportifs: 
Per se cungratulé di meric sportifs arjonc àn sëurandat n diplom de recunescënza sibes al FC 
Gherdëina tl ann 2025 che al HC Gherdëina tl ann 2026. 
 
Tofla olimpica 
De agost iel uni inaugurà na tofla, dan l tunel dla Curta, cun i inuemes dla doi zitadines de 
Urtijëi che à venciù bedaies pra i Juesc Olimpics: Isolde Kostner y Carolina Kostner. L ie nce 
unì unerà Tobia Kostner, che ova venciù l or pra i Special Olympics. L se trata de n proiet dla 
Provinzia n cunlaurazion cun l VSS y l CONI. 



 
 
Nfrastrutures: 
 
Ciamp dal palé:  
Deberieda cun l FC Gherdëina àn cialà de fé dut i lëures che fova de bujën pra l ciamp dal palé. 
L majer lëur fova chël de mudé ora i trasformators dla lums dl ciamp dal palé che ne jiva nia 
plu sciche se toca. Leprò iel unì mudà ora la rëies dla portes, cuncià vel toch de ciamp y metù 
do for inò nuef graniei de gumi tl ciamp. Ti stajan for do cun i lëures sperun che n ie metui 
bën per la proscima omologazion dl ciamp che sarà da fé chësc instà. 
 
Raion dal sport Mulin da Coi: 
N à fat plu sentedes sibes cun la jonta de S.Cristina che cun i rapresentanc dla lies y i diretëures 
dla scoles per jì inant cun l raion dal sport da Mulin da Coi. L Chemun de S.Cristina à bele fat 
la mudazion al plan urbanistich per amplië l raion dal sport tl pra dan l ciamp dal palé de Mulin 
da Coi y nce bele nciarià l tecnich per fé n stude de fatibltà. Chësc proiet taca adum al proiet 
dal Taschler ulache l ie udù dant de fé na cësa per studënc, na palestra y na mensa. Tlo iesun 
n cuntat cun la Provinzia per cialé coche n va inant, dantaldut pervia dla proietazion. 
 
Plaza dala dlacia Setil: 
De autonn dl 2025 à i lauranc de Chemun inò njenià ca la plaza dala dlacia nsci che l HC 
Gherdëina à pudù la giaurì nce per l publich. N à pudù se nuzé dla plaza dala dlacia per passà 
doi mënsc. Per ciche reverda l daunì dla plaza dala dlacia via n Setil iesun jic inant cun l’idea 
de mëter la dlacia sëura l cantier de Chemun, sota l tët ite, ulache la fova nce bele ntlëuta. N 
aspieta sën che l vën nciarià l tecnich per la proietazion. 
 
Skatepark – plaza per i jëuni:  
Do avëi fat la cunvenzion cun l Chemun de Ciastel àn nciarià n tecnich per mudé l plan 
urbanistich tla spersa ududa dant per fé la plaza per i jëuni cun n skatepark. Chësta mudazion 
al plan urbanistich ie bele unida data ju ala Provinzia y n aspieta sën che la vën data pro. 
Pernanche la sarà tan inant, jiran inant cun la proietazion dla plaza. 
 
Palestra da fé pëisc: 
Deberieda ala scola auta ITE, davia che l se trata de na nfrastrutura provinziela, y ala lies dal 
sport àn rumà ora n local sëura la palestra dla scola elementera che ne univa nia plu nuzà y 
fat ora da nuef cun uni sort de njinies fajan deventé l local na palestra moderna da fé pëisc 
cun duc i bujëns per la lies dal sport.  
 
Purtoi dai schi per l Schi Club Gherdëina: 
Deberieda ai autri Chemuns de Gherdëina, ala lies dl turism y ai patrons di mplanc portamonc 
se àn for inò ancuntà per cialé de resolver l gran problem dl Schi Club che da una pert à for 
manco purtois ulache i possa se alené cun i atlec y dal’autra pert mancia la segurazion di 
purtois dantaldut ulache i alenea la disciplines asveltes. N à abinà na soluzion de mëter n 
segurazion n purtoi sun Mont Sëura y ie tl lëur de ciale coche n la mët a jì avisa cun i 
finanziamënc. 
 
 



MANUTENZION URDENERA 
 
Cuntrat per manutenzion urdenera (accordo quadro): 
Deberieda al assessëur Armin Lardschneider iesun tl lëur de scrì ora chësc cuntrat per i 
proscimi trëi ani per ti sté do ala manutenzion dla nfrastrutures.  
 
Ressanamënt de tumbins: 
Sibes de autonn che de ansciuda àn nciarià na firma per ressané y baraté ora ntëur ai 35 
tumbins al iede. 
 
Manutenzion Puenc: 
Cun na firma nciarieda dal Chemun iel unì cialà do la cundizions di puenc. L ie unì ora che 
dantaldut da doi puenc iel da fé de majeri lëures per i cumedé ca sciche se toca. Deberieda al 
tecnich van sën inant cun la proietazions y pona cun i lëures. 
 
Autri lëures urdineres y de urgënza:  
Uni sort de lëures urdineres y de urgënza che ie da fé ntan l ann. N majer lëur fova chël de 
cuncé de urgënza na rola dal’ega sa Cunfin. Autri lëures ie per ejëmpl ega che vën ite te vel 
cësa, cuestions che reverda l culegamënt ala roles dal’ega da pert de privac, sieves rotes y da 
cumedé, sceles da cumedé, lums publiches che ie da cuncé, puzné vel canal dal’eghes pazies 
y nsci inant. 
 
Nueva tarifes per l’ega da bever y l’eghes fosces: 
Coche uni ann iel unì fat ora la nueva tarifes per l’ega da bever y l’eghes fosces. 
 
 
SERVISC ECOLOGICH Y RECYCLING 
 
Te chësc assessorat àn scialdi da fé ntan l ann cun problematiches y cuestions per ciche 
reverda l servisc dla maroca per i zitadins. L ne ie nia for saurì garantì che dut vede a puntin, 
dantaldut te sajon, ulache la cuantiteies dla maroca ie scialdi autes. Ora de sajon ie da cialé 
canche vën fat lëures te vel streda ulache l camion dala maroca ne ie nia bon de passé y n 
muessa pona cialé co fé per ti pité mpo l servisc al zitadin. Per chësta cuestions iesun for n 
cuntat cun la firma nciarieda. L ie unì urganisà l servisc pra la gran festes ntan l’ann, coche la 
segra o l marcià de Segra Sacun, ulache vën sambën adum na gran cuantità de maroca. L ie 
unì cialà tres i chibli tl luech che ie metui melamënter y che sarà baratei ora tla proscima enes. 
N gran lëur fej sambën i dependënc dl ufize che ti sta for do a uni cuestion ntan l ann. 
 
Nueva tarifes per la maroca: 
N à tëut su i nuef regulamënc per l calcul  dla tarifes per la maroca (Restmüll) y per l urganich 
(Biomüll) da pert dl ARERA (Autorità di Regolazione per Energia Reti e Ambiente).  
 
Abineda dl vedl guant 
Davia che la Caritas à dat su l servisc per l’abineda dl vedl guant, àn deberieda cun i autri 
Chemuns dla valeda y cun la Cumunità raion Salten – Scilier (Bezirksgemeinschaft) fat ora de 
ti pité la puscibltà ai zitadins de pudëi unì a tò te Chemun i sac cun chëi che n possa pona dé 
ju l vedl guant adurvà tl zënter dal recycling a Pontives. 



 
 
Leprò a chisc lëures per uni assessorat iesun jic inant cun la cuestion dla cunlaurazion 
sëuracomunela che à metù man riesc do la veles. N à bele tëut su cuntat cun la firma che unirà 
a fé la cunsulënza te uni Chemun. Pernanche vën dat la ncëria jiran inant cun i proscimi vares 
per jì tl viers de na cunlaurazion for miëura danter i Chemuns dla valeda. 
 
 
Per dut chisc lëures ti va n rengraziamënt a duc i dependënc di ufizies dl Chemun de Urtijëi. 
De gra. 
 
Cun de biei saluc,  
assessëur Janpiere Prugger 
 
 
 
 


